
окумуштуу катчысы, т. и. д., профессор                             Батырбаева Ш. Д.   
ИШТИН ЖАЛПЫ МҮНӨЗДӨМӨСҮ
    Теманын актуалдуулугу. Акыркы жылдардагы өлкөбүздө болуп өткөн саясий окуялар: бийликти күч менен  алмаштыруу, мамлекеттик бийлик органдарынын алсыздыгы, элдин бийликке болгон ишениминин төмөндөшү, бийлик структурасындагы коррупция, элдин социалдык абалынын начарлашы, криминалдардын баш көтөрүүсү, өлкө ичиндеги жардыруулар, улуттук мамлекетибиздин коопсуздугун күн тартибине коюп олтурат. Бул абалдан чыгууда, келечегибизди туура аныктоодо өз тарыхыбызга кайрылып, андан сабак алуу абзел. Бул маселе мамлекеттик деңгээлде да каралууда. КРдин Президенти А. Атамбаевдин 2012 - жылдын 27 – январында чыгарган “Кыргызстандын элинин тарыхый жана маданий мурастарын окуп – үйрөнүүнү тереңдетүү жана жарандык атуулдукту калыптандыруу боюнча чаралар жөнүндөгү” жарлыгы мунун далили боло алат. 

Бүгүнкү күндө өлкөбүздө түзүлгөн кырдаал, тарыхыбызга дагы бир ирет кайрылып, кыргыз улуттук советтик мамлекеттүүлүгүнүн башатындагы  (автономия мезгили өткөн кылымдын 20 – 30 - жж.) жогорку мамлекеттик бийлик жана башкаруу органдарынын ишмердүүлүгүнө жана ишмерлерине, өлкөбүздүн ошол мезгилдеги оор абалдан кандай жол - ыкмалар менен чыккандыгын илимий изилдөөгө алып, оң – терс жактарын талдап, келечек өнүгүүбүз үчүн сабак алуу зарылдыгын жаратты. Тандап алган илимий изилдөө темабыздын актуалдуулугу мына ушул жагдайлар менен түшүндүрүлөт.   
Теманын изилденүү деңгээли: Кыргыз Республикасы РСФСРдин курамында автономия (областтык, андан кийин республикалык) укугунда 1924 – 1936 - жж. өкүм сүргөн. Ошондуктан, Кыргызстандын мамлекеттик органдарынын калыптануусу жөнүндөгү маселени РСФСР менен СССРдин мамлекеттик аппаратынын калыптануусуна жана өнүгүүсүнө байланыштырбай өз алдынча кароо дегеле мүмкүн эмес. Мурдагы СССРдин, РСФСРдин масштабындагы советтик мамлекеттик бийлик жана башкаруу органдарынын тарыхы, мамлекеттик мекемелердин ишмердүүлүгү советтик тарыхнаамада жетишээрлик деңгээлде изилденген [3. 174 – 175, 207, 173, 186, 244]. Бирок, аталган монографияларда совет өлкөсүнүн мамлекетти куруу саясаты бир жактуу каралып, анын ийгиликтери гана айтылып, коммунисттик партия жетектеген кеңеш бийлигинин жүргүзгөн эң туура, альтернативасыз саясатынын сыймыктанаар натыйжасы катары бааланган, ал эми, бул саясатта жол берилген миңдеген адамдардын өмүрүн кыйган терс көрүнүштөр, кемчиликтер эске алынган эмес. 
Кыргызстандын тарыхнаамасында республикалык мамлекеттик органдардын, айрыкча тармактык органдардын калыптануу жана өнүгүү проблемасы, алардын функциялары, структуралык түзүлүшү дээрлик изилдөөгө алынбаган. Тарыхый адабияттарда салыштырмалуу жакшы изилденген Кыргызстандын советтеринин түзүлүү тарыхы жана ишмердүүлүгү. Өткөн кылымдын 20 - 30 - жылдарында чыккан Кыргызстандын партиялык жана мамлекеттик ишмерлеринин макалаларынан, айрым окумуштуулардын ошол күндөрдөгү тарыхый, саясий окуяларды чагылдырган изилдөөлөрүнөн [3. 118, 119,  134, 137, 217, 219, 237] биз изилдеп жаткан проблемага байланыштуу маалыматтарды табууга болот.           

Кыргыз элинин улуттук мамлекеттүүлүгүнүн түзүлүү жана өнүгүү проблемасы согуштан кийинки жылдары тарыхчылардын, юристтердин, философтордун ж. б. атайын изилдөө темасына айланат. Бул мезгилде тарых илимдеринин кандидаты окумуштуулук даражасын алуу үчүн жазылган алгачкы диссертациялары корголгон [3. 150, 177, 187] жана бир топ илимий эмгектер жаралган [3. 139, 170, 188].
    Кыргыз улуттук советтик мамлекеттүүлүгүнүн тарыхын тарыхый чындыкка таянып изилдөө аракеттери алгачкы жолу окумуштуу юристтер К. Н. Нурбеков [3. 208, 209, 210] жана Р. Т. Тургунбеков [3. 231,  232] тарабынан жасалган. Аталган окумуштуулар өз эмгектеринде Кыргыз улуттук мамлекеттүүлүгүнүн тарыхый, укуктук өнүгүүсүн ар тараптуу объективдүү изилдөөгө алышкан. К. Н. Нурбеков менен Р. Т. Тургунбековдун эмгектеринде Кыргызстандын автономия мезгилиндеги укуктук абалы, автономиялык республикадагы советтик укуктун жана соттун өнүгүшү, Кыргызстандагы социалдык – экономикалык жана маданий кайра куруулардагы, кыргыз элинин теңсиздигин жоюудагы Совет мамлекетинин ролу, Кыргыз Республикасынын биринчи Конституциясынын түзүлүү жана кабыл алуу (1929 - ж.) тарыхы ар тараптуу изилдөөгө алынган. Окумуштуулар Кыргызстанда улуттук – мамлекеттүүлүктүн жана укуктун калыптануу проблемасын изилдөө ишине чоң салым кошушту. Бирок,  авторлор тарабынан Кыргыз улуттук мамлекеттүүлүгүнүн укуктук абалын реалдуу чагылдыруу аракеттери кодулоого дуушар болуп,  авторлорго (айрыкча К. Нурбековго) карата бийлик тарабынан куугунтуктоо иштери жүз берген.  

Изилдөөчүлөрдүн дээрлик баары чарбалык жана маданий курулуштагы  ийгиликтерди Советтердин ишмердүүлүгү менен түздөн – түз байланыштырышат, бул мыйзам ченемдүү көрүнүш, анткени Советтер, кийинчерээк, XX к. 30 – жылдары партиялык башкаруу – бюрократиялык система орноп, алардын ролу төмөндөгөнүнө карабастан, республиканы экономикалык, саясий жана маданий жактан өнүктүрүүдө абдан чоң роль ойношкон. Социализмди куруудагы Советтердин ролун ачууга арналган изилдөөлөрдө, алардын ишмердүүлүгү хронологиялык ирээттүүлүктө каралган [3. 127, 153, 189, 192]. Маселенин тарыхнаамасын кароодо Ж. Бактыгуловдун китеби жана В. Шерстобитовдун макаласы [3. 131, 242] бизге бир топ көмөк көрсөттү. Советтик тарыхнаамада республиканын автономия мезгилиндеги мамлекеттик башкаруу органдарынын тарыхына арналган атайын эмгектер дээрлик жокко эсе. Бирок, жалпы тармактардын тарыхына арналган изилдөөлөр алар жөнүндө белгилүү маалыматтарды берет [3. 124, 128, 129, 130, 132,  140, 141,  149, 151, 154, 156, 159, 164 – 167,  217, 225, 226, 227, 229, 238].  Бирок бул эмгектерде жүргүзүлүп жаткан иштердеги мамлекеттик бийлик жана башкаруу органдарынын ролу ачылган эмес. 
    Кыргызстандын эгемендүүлүктү алышы, коммунисттик идеологиянын үстөмдүгүнүн жалпы жоюлушу, коомубузга, анын ичинде тарых илимине да эркиндик алып келди. Кыргызстандын тарыхнаамасында жаңы этап башталды. Кыргызстандын тарыхнаамасы биздин темабызга түз же кыйыр тиешеси бар жаңы көз карашта жазылган тарыхчылардын, юристтердин, философтордун, саясий ишмерлердин, жазуучулардын, публицисттер менен журналисттердин бир топ монографиялары, илимий макалалары, окуу китептери, жыйнактар менен толукталды [3. 122, 125, 133, 136, 138, 172, 176, 179, 195, 196, 201, 212, 214, 218,  221, 234,  235, 239; 5. 255 – 290.]. Бул эмгектерде мурда жашыруун, белгисиз болуп келген архивдик  материалдар басылып, алардын негизинде авторлордун жаңыча ой – пикирлери, илимий жыйынтыктары берилген. Жаңы илимий көз караштардын, илимий методологиялык ыкмалардын негизинде жазылган эмгектерден өзгөчө тарых илимдеринин докторлору, Ж. Жунушалиевдин, З. Курмановдун жана  А. Жуманалиевдин, т. и. к. Г. Жунушалиеванын илимий монографияларын [3. 143 – 146, 179.] белгилөөгө болот. Аталган эмгектерде авторлор Кыргызстандын саясий системасынын, анын өзөгүн түзгөн улуттук мамлекеттүүлүгүбүздүн калыптанышын, калыптануу шарттарын, коомдук өнүгүүбүздүн оң – терс жактарын, бул процесске терс таасирин тийгизген советтик административдик – командалык системанын ролун ар тараптуу объективдүү ачып берүүгө аракеттер жасалган. Илимпоздор тарабынан илимий айлампага көптөгөн жаңы архивдик документтер киргизилген.  Эгемендүүлүк жылдарында мурда тыюу салынып, “жашыруун” болуп келген архивдик материалдардын ачылышы, биз карап жаткан доордун ар тараптуу, объективдүү изилденишине шарт жаратып, бир канча диссертациялык иштер корголду [4. 247 - 254].  

Каралып жаткан мезгилде элибиздин улуттук мамлекеттүүлүгүнүн башатында туруп, анын калыптанышына, өнүгүшүнө зор салым кошкон инсандар бир топ, бирок советтик тарыхнаамада алардын ишмердигине бир жактуу баа берилип, ишмердүүлүктөрү дээрлик изилденген эмес. Кайра куруу доорунда, айрыкча эгемендүүлүктү алгандан кийин, бул инсандардын ишмердүүлүгүн адилет изилдеген, алардын ишмердигине объективдүү баа берген эмгектер, макалалар жарык көрдү [3. 118 – 121, 136, 142, 161, 163, 203, 220, 223, 224, 235, 243; 5. 255, 257-258, 260, 264, 266, 269, 290, 292]. Биздин изилдөө ишибиздин объектилеринен болгон А. Орозбековдун 120 жылдык, Ж. Абдрахмановдун 110 жылдык мааракелерине карата чыккан эмгектер бир топ кызыгууну жаратат[3. 203, 220; 5. 264, 292]. Бул эмгектер каармандарыбыздын өмүр таржымалын, ишмердүүлүгүн бир канча баалуу архивдик маалыматтар менен толуктады. Ушул алкактан алып караганда, тарыхчы – илимпоз Д. Сапаралиевдин “Эл зар – Жусуп” [3. 220] аттуу Ж. Абдрахмановдун 110 жылдыгынын урматына жазган тарыхый – популярдуу эмгеги, китептин чакан көлөмүнө карабай, бир топ илимий баалуулукка ээ. Мында автор Ж. Абдрахмановдун өмүр таржымалына байланышкан, буга чейин белгисиз болуп келген архивдик материалдарды окурмандарыбызга сунуштаган [3. 220, 9 - б., 11 - б., 13 – 14 - бб., 17 – 18 - бб., 60 - б.]. Китепчеде Ж. Абдрахмановдун жана анын жакындарынын буга чейин жарык көрбөгөн сүрөттөрү берилген.     

Ишти жазууда колдонулган жана талдоого алынган тарыхый эмгектер, макалалар автономия жылдарындагы Кыргызстандын жогорку мамлекеттик бийлик жана башкаруу органдарынын калыптанышын, чыңдалышын, өнүгүшүн шарттаган өлкөнүн социалдык – экономикалык, саясий базасын аныктоого, каралган мамлекеттик бийлик жана башкаруу органдарын жетектеген ишмерлердин татаал тагдырын, ички ой – толгоолорун, өрнөктүү ишмердигин ар тараптуу изилдөөгө мүмкүнчүлүк берди. Ошол эле учурда өткөн кылымдын 20 – 30 жылдарындагы тагдыр чечээрлик тарыхый окуялардын коммунисттик идеология менен советтик реалдуулуктун улуттук мамлекеттүүлүктөрдү куруудагы карама – каршылыктуу саясаты менен коштолушу, мындай кырдаалдын маңызын, себептерин, кесепеттерин аныктоо багытында дагы да көп изилдөөлөрдү талап кылаары далилденди. 

      Изилдөө ишибиздин хронологиялык рамкасы 1926 – 1936 - жылдарды, т. а. Кыргызстандын автономиялык республика болуп турган мезгилин камтыйт. Бирок, Кыргызстандын автономиялык республика болуп кайра түзүлүшүнө КАОнун мезгили өбөлгө түзгөндүктөн жана бул процесс бир бүтүн болгондуктан, изилдөөбүздө автономиялык область мезгилине тийиштүү маалыматтар да кенен хронологиялык ирээттүүлүктө камтылды. 

    Диссертациялык ишти жазууда көп учурда архивдик булактар менен иштөөгө туура келди. Изилдөө ишибизде Кыргыз Республикасынын Мамлекеттик Борбордук архивиндеги Кара – Кыргыз автономиялык облусунун Революциялык комитетинин жана Кыргыз автономиялык облусунун Аткаруу комитетинин, Кыргыз АССРынын Борбордук аткаруу комитетинин жана Эл Комиссарлар Кеңешинин, айрым тармактык башкаруу органдарынын, наркоматтардын фондорунун материалдары колдонулду [1. 1 - 77]. Ошондой эле, Кыргыз Республикасынын саясий документтеринин Мамлекеттик архивинин (КР СД МА) БКП (б)нын Кыргыз облустук комитетинин документтери топтолгон 10 – фондунун материалдары, 56, 589 фонддор [1. 78 - 86] Кадамжай шаарчасындагы А. Орозбековдун музейинин архивиндеги материалдар изилдөө ишибиздин негизги булактык базасын түздү. 
    Изилдөө ишибиздин түйүндүү маселелерин чечүүдө колдонулган булактык материалдар менен иштөөдө азыркы учурда илимий практикада колдонулуп жүргөн булактык материалдарды жыйноо, аларды илимий талдоого алуу, изилдөө ишибизде алынган жыйынтыктарды системалаштыруу жана объективдүүлүк жана историзм принциптеринин негизинде аларды анализдөө, ошондой эле тарыхый - салыштырмалуулук, логикалык, проблемалуулук – хронологиялык ыкмалары пайдаланылды.
Изилдөөнүн максаты жана милдети: Илимий изилдөөнүн негизги максаты Кыргызстандын автономиялык республика мезгилиндеги  жогорку мамлекеттик бийлик жана башкаруу органдарынын калыптануу, өнүгүү тарыхын, эл чарбасын калыптандыруудагы ордун, алардын жетекчилеринин ишмердигин изилдөө болуп саналат. Изилдөөнүн максатына ылайык төмөнкү милдеттер коюлду:

· Кыргыз элинин улуттук советтик мамлекеттүүлүгүнүн түзүлүшүн, анын өбөлгөлөрүн жана тарыхый маанисин изилдөө;

· КАОнун автономиялык республика болуп кайра түзүлүшүнүн тарыхый, саясий, экономикалык зарылдыгын, анын тарыхый маанисин аныктоо; 

· Кыргыз АССРынын БАКынын жана ЭККсынын түзүү зарылдыгын, түзүлүшүн изилдөө, аталган мамлекеттик органдардын функцияларын, структурасын тактоо, ишмердүүлүгүнө талдоо жүргүзүү аркылуу илимий баа берүү;

· Кыргыз АССРынын Борбордук Аткаруу Комитетинин жана анын Президиумунун төрагасы А. Орозбековдун, Эл Комиссарлар Кеңешинин жетекчилери Ж. Абдрахманов менен Б. Исакеевдин саясий, мамлекеттик ишмердүүлүктөрүн, иштөө принциптерин, саясий маданиятын изилдөө;

· Аталган тарыхый инсандарга карата ошол мезгилдеги жана азыркы учурдагы расмий бийликтин, коомчулуктун мамилесин талдоого алуу, жыйынтык чыгаруу.
Изилдөөнүн илимий жаңылыгы:  
1. Изилдөө ишибизде Кыргыз АССРынын  жогорку мамлекеттик бийлик жана башкаруу органдары болгон БАК менен ЭККнын түзүлүү принциптери, структуралык түзүлүшү, функциялары, туруктуу жана убактылуу комиссиялардын жана комитеттердин түзүлүү зарылдыгы, ишмердиги, иштөө принциптери, жоюлушунун себептери комплекстүү түрдө илимий иликтөөгө алынды. 

2. Изилдөөнүн негизинде азыркы башкаруу системасы үчүн үлгү болуучу жана сабак болуучу учурлар аныкталды. 

3. БАКтын жана ЭККнын төрагалары А. Орозбеков, Ж Абдрахманов жана Б. Исакеевдердин мамлекеттик жана саясий ишмердиги терең изилдөөгө алынып, саясий бейнеси ачылды жана ишмердүүлүгүнө илимий баа берилди.

4. Айрым архивдик жана талаа материалдары илимий айлампага киргизилди. 

Диссертациянын илимий – практикалык мааниси:
    Диссертациянын илимий жыйынтыктарын Кыргызстан тарыхын окутууда жана мамлекет таануу, инсан таануу багыттарында жалпы изилдөө иштеринде, атайын курстарда, окуу процессинде пайдаланууга болот. Диссертант сунуш кылган мамлекеттик башкаруудагы айрым сунуштар, азыркы жетекчилер тарабынан мамлекеттик башкаруу ишинде жетекчиликке алынуусу максатка ылайык.  
Жактоого алып чыгуучу негизги жоболор:  
· Жогорку мамлекеттик бийлик жана башкаруу органдарын түзүүдөгү жетекчиликке алынуучу принциптер;

·  Башкаруу укуктарын (полномочие) туура бөлүштүрүү, мамлекеттик аппараты рационалдуу түзүү, бюрократтык аппараттын ченемсиз өсүшүнө жол бербөө;

· Өлкөнү административдик – аймактык бөлүштүрүүнүн мааниси жана принциптери, өлкөнүн чек арасын тактоонун критерийлери жана архимаанилүүлүгү;

· Кадр тандоо маселесинин принциптери, мамлекеттик жетекчилерге коюулуучу жалпы адамзаттык жана профессионалдык багыттагы талаптар;

· Кыргызстандын автономия жылдарындагы башкаруу системасынан үлгү алуучу жана сабак алуучу учурлар.

· Жогорку мамлекеттик жетекчилердин өз кызыкчылыгынан мамлекеттик, коомдук кызыкчылыкты жогору койгон патриоттуулугу, мекенчилдиги. Алардын иштөө принциптерин өздөштүрүү.
Изилдөөчүнүн өздүк салымы.
     Диссертациялык иш өз алдынча аткарылган иш болуп саналат. Илимий изилдөөнүн жүрүшүндө Кыргыз АССРынын жогорку мамлекеттик бийлик жана башкаруу органдарынын структуралык калыптануу тарыхы, ишмердүүлүгү жана алардын жетекчилеринин тарых - таржымалы, ишмердиги архивдик жана талаа материалдарынын негизинде,  хронологиялык ирээттүүлүктө комплекстүү түрдө изилдөөгө алынды. изилдөөчү тарабынан Кыргыз элинин улуттук мамлекеттүүлүгүнүн калыптанышында жана өнүгүшүндө чоң роль ойногон Кыргызстандын биринчи жогорку советтик мамлекеттик бийлик органдарынын ирээттүү ишмердүүлүгүн, алардын жетекчилеринин ишкердигин далилдүү тастыктаган айрым архивдик документтер, талаа материалдары илимий айланпага киргизилди. 

      Изилдөөнүн жыйынтыгынын жарыяланышы. Ата мекендик жана чет элдик басылмаларда иштин мазмунуна байланыштуу 10 макала жарык көргөн жана автордун “Кыргыз өкмөтү: ишмердүүлүгү жана ишмерлери (XX кылымдын 20 – 30 жылдары)” аттуу китепчесинде чагылдырылган.
    Диссертациянын көлөмү. Диссертациялык иш киришүүдөн, 2 баптан, корутундудан жана колдонулган адабияттардын тизмесинен турат. 
ДИССЕРТАЦИЯНЫН НЕГИЗГИ МАЗМУНУ
    Биринчи бап, “Кыргыз автономиялык советтик социалисттик республикасынын түзүлүшү. Борбордук Аткаруу комитети (БАК) – Кыргыз АССРынын жогорку мамлекеттик бийлик органы: структурасы, ишмердүүлүгү, ишмерлери” деп аталып, биринчи параграффы Кыргыз советтик улуттук мамлекеттүүлүгүнүн түзүлүшү. Жогорку мамлекеттик бийлик органдарынын калыптанышы жана өнүгүшүнө арналган. Изилдөө ишибиздин хронологиялык рамкасы 1926 – 1936 - жылдарды, т. а. Кыргызстандын автономиялык республика болуп турган мезгилин камтыйт. Бирок, Кыргызстандын автономиялык республика болуп кайра түзүлүшүнө КАОнун мезгили өбөлгө түзгөндүктөн жана бул процесс бир бүтүн болгондуктан, изилдөөбүздө автономиялык область мезгилине тийиштүү маалыматтар да кенен хронологиялык ирээттүүлүктө камтылды. 
 1924 – жылы ББАКтын токтомуна ылайык РСФСРдин курамында Кара - Кыргыз автономиялык областы түзүлгөн. Ошентип, кыргыз эли кайрадан өзүнүн совет тибиндеги автономия формасындагы улуттук мамлекеттүүлүгүнө ээ болду. Бул тарыхый факт кыргыз элинин тарыхындагы эң маанилүү окуя экендиги талашсыз. Анын натыйжасында мурда, Туркестан АССРынын ар кайсы областтарында, уезддеринде жана болуштуктарында чачыранды болуп жаткан кыргыз жерлери жана кыргыз эли бир бүтүнгө биригип (толук болбосо да), элибиздин саясий, экономикалык, социалдык жана маданий өнүгүшү үчүн ыңгайлуу шарттар түзүлдү. Кыргыз эли өз эне тилинде иштеген бийлик жана башкаруу органдарын, билим берүү, коомдук – саясий жана маданий – агартуучу мекемелерин, сот органдарын уюштурууга мүмкүнчүлүк алды. Ошондой эле бул факт, кыргыз улуттук мамлекеттүүлүгүнүн андан ары өнүгүшүнүн жана анын укуктарынын кеңейишинин укуктук негизи болуп калды. 

Биринчи параграффта автономиялык областтын административдик – аймактык түзүлүшү, жалпы территориясы, калкынын улуттук курамы берилген. ККАОнун (1925 - жылдын майынан КАО) жогорку убактылуу мамлекеттик бийлик жана башкаруу органы Ревкомдун, анын структурасынын түзүлүү жана өнүгүү тарыхы, областтын борборун тандоо маселесинен тартып,  областты райондоштуруу, саясий, социалдык – экономикалык багыттагы маселелери каралган. Бул маселелерди чечүү үчүн Облревкомдун курамында тармактык бөлүмдөр, туруктуу жана убактылуу комиссиялар түзүлгөн жана иштеген. Облревком Учредительдик курултайды даярдаган жана чакырган. 
    Курултай ККАОнун түзүлүшүн укуктук жактан бекитип, анын жогорку мамлекеттик бийлик жана башкаруу органы Облаткомду шайлаган. Бул маселенин чечилишинде бир топ татаалдыктар болгон. Алар: топтук күрөш, М. Каменскийдин позициясы эле. Облаткомдун, анын Президиумунун   төрагалыгына А. Орозбеков шайланган. ККАОнун укуктук абалы РСФСРдин 1925 - жылкы Конституциясынын 4 главасында аныкталган. Андан соң, облаткомдун президиуму областты башкаруу үчүн өзүнүн курамында областтык бөлүмдөрдү түзгөн. Алар мурдагы облревкомдун бөлүмдөрүнүн негизинде түзүлгөн. Өзүнүн аппаратын түзүп алгандан кийин, облатком, ага Кеңештердин I курултайы тарабынан коюлган милдеттерди аткарууга киришкен. Райондоштуруу иши кайра каралган. Кыргызстандын калкы көп улуттуу болгон. 1926 - жылдагы Эл каттоо боюнча улуттук азчылык  автономиялык областтын жалпы калкынын 37% ын түзгөн. Жаңы райондоштурууга  ылайык, Кыргызстанда кантондук системага өткөн. 
    Облаткомдун ишмердүүлүгүнүн негизги багыттарынын бири – бул автономиялык областтын мамлекеттик аппаратын жергиликтештирүү жана жогорку квалификациядагы улуттук кадрларды даярдоо болгон. Бул максатта атайын комиссия түзүлгөн, анын төрагасы болуп, облаткомдун төрагасы – А. Орозбеков дайындалган. Бирок, комиссия, өзүнүн ишин 1925 - жылдын октябрь айынын ортосунда гана баштап, бир жумадан кийин, жергиликтештирүү боюнча комиссиянын Жобосу бекиген. Мына ошол Жобого таянып, эми мамлекеттик аппаратты жергиликтештирүү боюнча областтык комиссия пландуу иш баштаган. Мында субъективдүү тоскоолдуктар да болгон. Автономиялык областтын көптөгөн мамлекеттик мекемелеринин жана ведомстволорунун европалык жетекчилери каражат жана жергиликтүү элден адистер жетишпейт деген шылтоо менен мамлекеттик аппараты жергиликтештирүү саясатын иш жүзүндө жүргүзүшкөн эмес. Тилекке каршы, мамлекеттик тилге болгон мындай мамиле орус тилдүү жетекчилер тарабынан азыркы күндө да кездешет.  Мындан сырткары Балдар комиссиясы, Кытайдан кайткан качкындарга жардам берүү боюнча, комиссиялар да өз иштерин улантышты. 1926 - жылдын февраль айында КАОнун облаткомунун алдында Эмгекчи аялдардын турмуш шартын жакшыртуу боюнча комиссия түзүлгөн. Ал калың жана ар кандай караңгы ишенимдер менен күрөш жүргүзгөн.   Биринчи жолу облаткомдун алдында туруктуу комиссия укугунда Аз сандагы улуттардын иши боюнча уполномоченный дайындалган, ал,  улуттук азчылыктын укугун коргошу керек болгон, аз улуттун өкүлдөрүнө карата мыйзамдуулуктун сакталышына көзөмөл жүргүзгөн. 
Экинчи параграффта КАОнун автономиялык республика болуп кайра түзүлүшү. КАССРдын жогорку мамлекеттик бийлик органы – Борбордук аткаруу комитети: структурасы, ишмердүүлүгү деп аталып, КАОнун автономиялык республика болуп түзүлүүсүнүн зарылдыгы жана өбөлгөлөрү, БАКтын сируктурасынын калыптанышы жана ишмердүүлүгүнүн орчундуу учурлары каралган.
Кыргыз автономиялык областынын кеңештеринин биринчи Учредительдик курултайы Облаткомго РСФСРдин ББАКынын алдында КАОну автономиялык республикага кайра түзүү маселесин коюу милдетин жүктөгөн. Кыргыз элинин мүдөөсүн аткарып, Россия Советтик Федеративдик Социалисттик Республикасынын Бүткүлроссиялык Борбордук аткаруу комитетинин Президиуму 1926 - жылдын 1 - февралында Кыргыз автономиялык областын Кыргыз Автономиялык Советтик Социалисттик Республикасына кайра түзүү жөнүндө токтом кабыл алат. Бул окуяга байланыштуу, 1927 - жылдын 7 - мартында Кыргыз Автономиялык Советтик Социалисттик Республикасынын кеңештеринин бүткүл Кыргызстандык биринчи Учредительдик курултайы чакырылган. Курултай тарыхый документ – Кыргыз АССРынын түзүлгөндүгү жөнүндөгү Декларацияны кабыл алган. Курултайдын ишинин акыркы күнүндө автономиялык республиканын жогорку мамлекеттик бийлик органы – Борбордук Аткаруу комитети (БАК) шайланган, курултайдан кийин, биринчи Кыргыз БАКынын президиуму шайланган жана республиканын өкмөтү - Эл комиссарлар кеңеши (ЭКК) түзүлгөн. Республиканын жогорку мамлекеттик бийлик жана башкаруу органдарынын шайланышы менен Кыргыз АССРынын түзүлүшүн юридикалык жактан бекитүү аяктаган. Ошентип, кыргыз элинин улуттук мамлекеттүүлүгүнүн калыптануу тарыхында жаңы этап башталган.

Кыргыз АССРынын БАКы республиканын жогорку мамлекеттик бийлик органы катары өз ишмердүүлүгүн “Кыргыз АССРынын мамлекеттик түзүлүшү жөнүндөгү” убактылуу Жобонун негизинде алып барган. Кыргыз АССРы РСФСРдин курамына, ал аркылуу СССРге автономиялык башталышта кирген кыргыз элинин улуттук мамлекеттик түзүлүшү болгон. “Жобо” Кыргыз АССРынын Конституциясы кабыл алынган мезгилге чейин эле эмес, андан да көп убакыт, 1937 – ж. Кыргыз ССРинин Конституциясы кабыл алынган мезгилге чейин негизги документ болуп кала берген.   

Автономиялык Республиканын Конституциясы 1929 - жылы 30 - апрелде Кыргыз АССРынын Кеңештеринин бүткүлкыргызстандык экинчи курултайында кабыл алынган. Бирок, Кыргыз АССРынын Конституциясы РСФСРдин жогорку мамлекеттик бийлик органдары тарабынан бекилбей калган жана толук кандуу күчкө ээ боло алган эмес, бирок ага карабастан, бул документтин кыргыз элинин тарыхындагы эң биринчи Конституциясы болгондугу, анын Советтердин Бүткүлкыргызстандык курултайында кабыл алынгандыгы зор тарыхый мааниге ээ. Конституциянын IV главасында Кыргыз АССРынын Борбордук Аткаруу комитетинин структурасы, ишмердүүлүгүнүн негизги принциптери аныкталган. Кыргыз АССРынын БАКынын алдында туруктуу жумушчу органдары түзүлгөн жана облаткомдун учурунда түзүлгөн туруктуу комиссиялар өз иштерин улантышкан. Райондоштуруу жана республиканын мамлекеттик аппаратын жергиликтештирүү маселеси Кыргыз АССРынын улуттук мамлекеттүүлүктү куруу жана бекемдөө ишиндеги эң орчундуу маселе бойдон кала берген.

Изилдөө көрсөткөндөй, кыргыз улуттук советтик мамлекеттүүлүгүнүн жашаган алгачкы 6 жылында, анын административдик – аймактык түзүлүшүнүн оптималдуу вариантын издөө тынымсыз жүргөн. Райондоштуруу боюнча комиссиянын ишмердүүлүгүнүн негизги багыттарынын бири чек араны тактоо болгон. Бул багытта да бир топ иштер жүргүзүлгөн. Көп талаш – тартыштар болгон. Мамлекеттик аппараты жергиликтиштерүү эми атайын Программанын негизинде жүргүзүлгөн. Бул иш чаралар бир топ улуттук кадрлардын даярдалышын шарттаган. Бирок көп өтпөй, административдик - буйрукчул система күч алып, кадр саясатына өзүнүн терс таасирин тийгизген. Жалган жалаа менен жергиликтүү кадрлардын дээрлик көпчүлүгү репрессияланган. Мындай кырдаалда «улуттук кызматкерлер тарабынан көтөрүлгөн туура маселелер да жергиликтүү улутчулдуктун көрүнүшү катары кабыл алына баштаган». Кийинки жылдары (биз изилдеп жаткан мезгилде эле эмес, дегеле кийинки эгемендүүлүктү алган мезгилге чейин) демографиялык абалдын өзгөргөндүгүнө байланыштуу мамлекеттик аппараты жергиликтештирүү саясаты андан ары жемиштүү жүргүзүлбөй, бийликтин көңүл жаздымында калып кетти. Ошондой эле буга, интернационализм саясатынын маңызын иш жүзүндө бурмаланган түрдө түшүнүү да түрткү болду. Анткени, интернационализм, улутка таандык нерселерден толугу менен баш тартуу катары да кабыл алына баштаган эле. Жергиликтештирүү саясатынын жакшы натыйжа бербей калгандыгынын дагы бир себеби, биздин пикирибизче, республиканын айрым жетекчилеринин борборго жагынуучулук саясаты да болгон. Натыйжада кыргыз тили көп мезгилге чейин өзүнүн мамлекеттик маанисин жоготкон. 1985 - жылы өлкөдө башталган кайра куруу саясатынын натыйжасында жүзөгө ашкан коомдуу демократташтыруу процесстери 1989 - жылдын сентябрь айында гана кыргыз тилинин мамлекеттик статуска ээ болушуна алып келди. Ал эми, 1993 - жылы 5 - майда Эгемендүү Кыргыз Республикасынын Жогорку Кеңеши тарабынан кабыл алынган республикабыздын биринчи  Конституциясы кыргыз тилин мамлекеттик тил катары мыйзамдуу бекитти. Бирок, тилекке каршы, кыргыз тилинин мамлекеттик статуска ээ болгондугуна мына 20 жылдан ашык убакыт өткөндүгүнө карабастан, эне тилибиз жетишээрлик деңгээлде өнүгүүгө ээ боло албай келе жатат. Жалпысынан алганда өткөн кылымдын 20 – 30 – жылдарында республикада жүргүзүлгөн жергиликтештирүү саясаты аталган кемчиликтерге карабастан улуттук кадрларды даярдоо, түптөө маселесинде бир топ эле иш жасаган. Бул фактыны танууга болбойт.

    Туруктуу иштеген комиссиялар менен катар Кыргыз БАКынын алдында убактылуу комиссиялар жана комитеттер түзүлгөн. Алар, эреже боюнча өздөрүнө жүктөлгөн милдеттерди аткаргандан кийин жоюулушкан. 1929 - жылдын жайына карата Кыргыз АССРынын БАКынын алдында иштеген комиссиялардын саны 26га жеткен. Кыргыз БАКынын аппаратынын ички структурасы да туруктуу болгон эмес. Изилденип жаткан мезгилде ал бир нече жолу өзгөрүүгө дуушар болгон. 1933 - жылга карата Кыргыз БАКынын бир аз туруктуу структурасы калыптанган. Кыргыз ССРи түзүлгөн соң (1936 - ж.), анын жогорку бийлик органы - Жогорку Кеңешке шайлоолор 1938 - жылдын 24 - июнунда өткөн. Кыргыз ССРинин Жогорку Кеңешинин шайланышы менен Кыргыз АССРынын акыркы  IV чакырылыштагы Борбордук Аткаруу комитети өз ишин токтоткон. Кыргыз АССРынын БАКынын ишмердүүлүгүн анын сессияларынын ишмердиги да толуктап турат. Кыргыз БАКынын сессияларында республиканын саясий, экономикалык жана маданий турмушунун негизги маселелери каралган, өкмөттүн, эл комиссариаттарынын отчеттору жана революциялык мыйзамдуулук жөнүндөгү отчеттор угулган жана талкууланган, тийиштүү чечимдер кабыл алынган. Ошондой эле сессияларда республиканын эл чарбасын өнүктүрүүнүн беш жылдык пландары каралган.
    Кыргыз АССРынын Борбордук аткаруу комитетинин  ишмерлери деп аталган үчүнчү параграффта Кыргыз советтик улуттук мамлекеттүүлүгүбүздүн башатында туруп, анын эң жогорку мамлекеттик бийлик органы болгон Облаткомдун, БАКтын алардын Президиумдарын жетектеген, улуттук мамлекеттүүлүгүбүздүн түптөлүшүнө, бекемделишине жана өнүгүшүнө зор салым кошуп, тарыхыбызда өзүнүн кеткис изин калтырган А. Орозбековдун тарыхый, саясий бейнесин ачууга арналган.
1925 - ж. Советтердин Бүткүлкыргызстандык биринчи Учредительдик курултайында Облаткомдун төрагасы болуп Абдыкадыр Орозбеков шайланган. А. Орозбеков Кыргыз улуттук советтик мамлекеттүүлүгү түзүлгөн мезгилден баштап, округдан төмөн мамлекеттик жана партиялык кызматтарда иштеген эмес. КАО автономиялык республика болуп кайра түзүлгөндө А. Орозбеков республиканын эң жогорку мамлекеттик бийлик органы – Борбордук Аткаруу комитетинин жана анын Президиумунун төрагасы болуп кайрадан шайланган жана ал кызматта 1937 - жылга чейин үзүрлүү эмгектенген. Бөлүмдө А. Орозбековдун өмүр таржымалы, саясий мамлекеттик ишмердиги архивдик материалдардын, илимий адабияттардын  жана талаа материалдарынын негизинде кеңири ачылган, ага берилген ошол мезгилдеги жана азыркы учурдагы саясий баа илимий талдоого алынган. Биз карап жаткан мезгилдеги Кыргызстандын саясий, социалдык - экономикалык, маданий өнүгүүсүндөгү жетишкендиктер Абдыкадыр Орозбековдун ысмы менен тыгыз байланышкандыгы кашкайган чындык. Анын мындай эң жогорку кызматка шайланышы кокустан болгон көрүнүш  эмес. Ал, төмөнкү себептерге байланыштуу болгон: Биринчиден, А. Орозбеков Совет бийлигин орнотууга активдүү катышкан жана теги карапайым элден болгон, экинчиден, Кара - Кыргыз автономиялык облусу түзүлгөн күндөн тартып, кыргыз мамлекеттик ишмерлеринин арасында бийлик үчүн эки жааттын ортосунда катуу күрөш жүргөн. Биринчи топту – А. Сыдыков, И. Арабаев, Ж. Абдрахмановдор, экинчи топту, Д. Бабаханов, Р. Кудайкуловдор жетектеген. Эки топ тең түндүктөн болушкан, ал эми А. Орозбеков түштүктөн болуп, эки жаатка тең кошулган эмес, үчүнчүдөн, ошол мезгилдеги облустук партиялык комитеттин катчысы М. Каменский (Эйдис) « билимсиз адамды башкаруу оңой болот» - деген ой менен Орозбековду тандаган. Бирок, Эйдистин ою ишке ашпай калган. Анткени, саясий жактан кыраакы, өз элинин чыныгы патриоту болгон А. Орозбеков 1925 - ж. июнь айындагы «отузчулардын катына» А. Орозбеков биринчилерден болуп кол койгон. Ал бул «кайрылууга» жөн эле кол койбостон, профессор З. Курманов аныктагандай, М. Каменскийдин колонизатордук - шовинисттик саясатына ачык каршы туруп, чындык, адилеттик үчүн патриоттук позициядан күрөшкөн бул оппозициялык кыймылдын белгилүү деңгээлдеги демилгечиси жана уюштуруучусу да болгон. А. Орозбековду бирге иштегендери терең урматтоо менен «аксакал» - деп аташкан. Бул ага көрсөтүлгөн чоң урмат - сый эле. Бирок, Сталиндик репрессиялык машина аны да жалмап кетти. 

     Ушул жерде белгилей кетчү жагдай, кыргыздын алдыңкы кадрларын жалган жалаа менен жаманатты кылууда, репрессиялоодо Москвадан Кыргызстанга жөнөтүлгөн европа улутундагы айрым  парткызматкерлердин шовинисттик саясаты да чоң роль ойногон.  Мисалы, Кыргыз обкомунун 1 - катчысы кызматын ээлеген  М. Л. Белоцкий. Анын таасири А. Орозбековго да тийген.              
1937 – 1938 – жылдар Кыргызстанда сталиндик репрессия туу чокусуна жеткен эң трагедиялуу жыл болгон. Ушул жылдары А. Орозбеков да “Кыргызстан КП (б) БКнын курамынан чыгарылып жана улутчул – эки жүздүү катары партиядан чыгарылган. Көп убакыт өтпөй эле, 20 – сентябрда А. Орозбеков НКВД кызматкерлери  тарабынан камакка алынган. Ушул жерде айта кетчү жагдай, азыркы күндө да А. Орозбековго арналган эмгектерде, анын камакка алынган мезгили так эмес, 1937 - жылдын ноябры деп берилип жүрөт. НКВДнын камерасында жатканда Кыргызстан НКВДысынын башчысы Лоцмановдун дөлөнгүттөрүнүн адам чыдагыс мыкаачылык менен жүргүзгөн кыйноолоруна чыдабай, “тройка” тарабынан ага карата чыгарылган өкүм - өлүм жазасы (атуу аркылуу) аткарылганга чейин эле А. Орозбеков 1938 - жылдын май айында көз жумган. Сөөгү Ала - Арча көрүстөнүнө коюлган.  1956 - жылы 21 - майда Абдыкадыр Орозбеков реабилитацияланып, партиялык жактан акталды. Азыркы күндө анын ысымы мамлекетибиздин башатында туруп, анын калыптанышына, өнүгүшүнө чоң салым кошкон элибиздин улуу инсандарынын катарынан татыктуу ордун ээледи. Бирок, Кыргыз мамлекеттүүлүгүнүн 2200 жылдык мааракесине карата жарык көргөн Кыргызстандын экс - президенти А. Акаевдин «Кыргыз мамлекеттүүлүгү жана «Манас» элдик эпосу» деген көлөмдүү китебинде А. Орозбековдун ысмы бир да жерде эскерилбей калганы бир жагынан өкүнүчтүү, экинчиден А. Орозбековдун саясий жана тарыхый ишмердүүлүгүн баалоодо коомубузда али күнчө бирдей пикирдин жок экендигинин далили. Демек, бул багытта дагы да изилдөөлөрдү улантуу абзел. 
Экинчи бап Кыргыз автономиялык советтик социалисттик республикасынын аткаруу бийлиги – Эл Комиссарлар кеңеши: түзүлүшү, эл чарбасын башкаруу, ишмерлери деп аталып, биринчи параграффта Кыргыз АССРынын Эл комиссарлар кеңешинин түзүлүү, структуралык калыптануу тарыхына, эл чарбасын калыптандыруудагы жана өнүктүрүүдөгү ордуна, ролуна арналган. Кыргыз АССРы түзүлгөндөн кийин, өз алдынча аткаруу бийлиги – өкмөт - Эл Комиссарлар Кеңеши ( ЭКК) түзүлөт. Кыргыз АССРынын ЭККсынын ыйгарым укуктары 1929 - жылдын 30 - апрелинде Кыргыз АССРынын Советтеринин II курултайында кабыл алынган Кыргызстандын биринчи Конституциясынын V главасында бекитилген. Конституция кабыл алынганга чейин республиканын Эл Комиссарлар Кеңеши, Борбордук аткаруу комитети сыяктуу эле өзүнүн ишмердүүлүгүн убактылуу кабыл алынган «Кыргыз автономиялык советтик социалисттик республикасынын мамлекеттик түзүлүшү жөнүндөгү Жобонун» негизинде алып барган. Жобого ылайык Кыргыз АССРынын:  ички иштер, адилет, агартуу, саламаттыкты сактоо, жер иштетүү, социалдык камсыздоо Эл комиссариаттары автономиялык укукка ээ болушкан жана өз ишмердүүлүктөрүндө республиканын ЭККсынын, БАКынын жана ББАКтын алдында жооптуу болушкан. Калган тармактык комиссариаттар борбордун карамагында болушкан. Эл Комиссарлар Кеңеши 1927 - жылдын 12 - мартында республиканын биринчи чакырылыштагы БАКтын биринчи сессиясында түзүлгөн, жетекчилери шайланган. ЭКК Кыргыз АССРынын Борбордук аткаруу комитетинин аткаруучу жана башкаруучу органы болуп эсептелинген. Ал республиканын БАКына, анын Президиумуна, ошондой эле Кыргыз АССРынын Советтеринин сьездине баш ийген. ЭКК өзүнө берилген укуктардын чегинде республиканын бардык аймагында аткарылууга милдеттүү болгон декреттерди, токтомдорду чыгарган. ЭККнын ар кандай токтомдорун Кыргыз АССРынын БАКы, анын Президиуму токтото жана жокко чыгара алган. 1927 - жылдын 21 - сентябрында Кыргыз БАКынын Президиуму «Эл комиссарлар кеңешинин төрагасы жана анын орун басарларынын укуктары жана милдеттери жөнүндөгү Наказды» бекиткен.    Кыргыз өкмөтүнүн ишин уюштуруу боюнча анын жумушчу аппараты, Президиуму (Совещание) түзүлгөн. Зарыл болгон учурларда ЭКК өз чечими менен туруктуу жана убактылуу комиссияларды, комитеттерди жана башкармалыктарды түзө алган. Изилденип  жаткан мезгилде республиканын өкмөтүнүн алдында турган өтө чоң саясий, экономикалык жана социалдык мааниси бар маселелердин бири кыргыз элинин көчмөн жана жарым көчмөн чарбаларын. отурукташтыруу саясаты болгон. Бул милдетти аткарууда 1931 - жылдын апрель айында Кыргыз өкмөтүнүн алдында түзүлгөн Отурукташтыруу комитети  зор роль ойногон. Анын милдеттери аныкталып, иш планы бекитилген., мамлекет тарабынан акча каражаты бөлүнгөн. Бул багыттагы иш – чаралардын баары кыргыз элинин тагдырында абдан чоң позитивдүү роль ойногондугун белгилөөгө болот. Анткени бул саясаттын натыйжасында кыргыз эли көчмөн жашоого мүнөздүү болгон оор шарттан арылышкан. Туруктуу жашоого өтүшкөн. Бул элдин жашоо шартын жакшырткан, социалдык абалын оңдогон, ар кандай эпидемия, оорулардын санын кыскарткан. Калктын демографиялык жактан өсүшүнө өбөлгө түзүлгөн. Бул тарыхый фактыны танууга болбойт. Албетте, бул иш чараларды ишке ашырган жана жетектеген Кыргыз өкмөтү - Эл Комиссарлар кеңеши жана анын структуралары болгон. Биз карап жаткан автономия жылдарында республиканын мамлекеттик жогорку аткаруу органы – Эл комиссарлар кеңешинин структурасы өзгөрүүгө дуушар болуп турган. Бул албетте, учурдагы саясий, экономикалык, социалдык, маданий маселелерди чечүү зарылдыгына байланыштуу болгон жана түзүлгөн мамлекеттик органдар өз милдеттерин жогорку жоопкерчилик менен аткарышып, Кыргыз мамлекеттүүлүгүнүн, анын эл чарбасынын, маданиятынын өнүгүшүнө зор салым кошушкан. Алардын ишмердүүлүгүнүн натыйжасында  Кыргыз мамлекети автономия статусунан союздук республика статусуна өтүү  мүмкүнчүлүгүнө ээ болду. 
Экинчи параграффта Кыргыз АССРынын өкмөтүнүн жетекчилери: ишмердүүлүгү жана тагдырлары деп аталып, Кыргыз өкмөт башчылары Ж. Абдрахманов менен Б. Исакеевдин тарыхый, саясий бейнесин ачууга арналган. Кыргыз АССРынын өкмөтү - Эл Комиссарлар Кеңеши эң алгачкы төрагасы болуп, кыргыз элинин көрүнүктүү партиялык жана мамлекеттик ишмери 26 жаштагы Жусуп Абдрахманов шайланган. Ж. Абдрахманов Кыргыз өкмөтүн 1927 – жылдын мартынан, 1933 - жылдын сентябрь айына чейин башкарган. Бул жогорку мамлекеттик кызматта турган мезгилинде Жусуп Абдрахманов кыргыз элинин улуттук мамлекеттүүлүгүнүн калыптанышына жана бекемделишине, республиканын эл чарбасынын жана маданиятынын өнүгүшүнө зор салым кошкон. Жусуп Абдрахманов өткөн кылымдын 20 - жылдарынын башынан баштап камакка алынган күнүнө (1937 - жылдын 4 - апрели) чейин ар кандай жогорку комсомолдук, партиялык жана советтик кызматтарда иштеген. Анын иш географиясынын масштабы да кенен. Бул жылдар Жусуптун турмушундагы үзүрлүү да, татаал да жылдар болгон. Ошону менен катар бул жылдар Жусуп Абдрахмановду саясий жактан да такшалткан. Кыргыз АССРынын өкмөтүн башкарган Ж. Абдрахманов  Кыргызстандын биринчи беш жылдык планына реалдуу жана сын көз менен караган. Бирок мамлекеттик жетекчи катары кабыл алынган планды ишке ашырууга баш оту менен киришкен. Көп маселелерди чечүү үчүн Москвага бир нече жолу барган. Кыргызстан ал мезгилде «үч кабат» баш ийүүдө калган эле. Бул маселе боюнча Жусуп Абдрахманов Сталинге 3 жолу (1925, 1929, 1930 - жылдары) кат менен кайрылган. Кыргыз АССРынын абалын түшүндүрүп келип, ал мындай абалдан чыгуунун 2 жолун да көрсөткөн. 
Өкмөт башчы кадр жана тил саясатына да абдан көп көңүл бурган. Жусуптун кадр саясатына, тил маселесине карата мамлекеттик, партиялык кызматкер катары атуулдук позициясынын калыптанышына, анын В. И. Ленин менен жолугушуусу чоң таасир эткен. 1932 - жылы объективдүү жана субъективдүү факторлорго байланыштуу дан тапшыруу планын Кыргызстан аткара албай калган. Анын негизги себептери: Жогортон түшүрүлгөн план Кыргызстандын мүмкүнчүлүгүн эске албаган, б. а. реалдуу план болгон эмес. Анан ошол жылы Кыргызстанга күтүүсүздөн Казакстандан жана Сибирден  ачка калган 130 миң адам ооп келген.    
Жусуп Абдрахманов мамлекеттик жана саясий ишмер болуу менен бирге тарых илимине да белгилүү салым кошкон (1931). Жусуп Абдрахмановдун тагдырында өзүнүн «Күндөлүгү» кесепеттүү ролду ойноп кеткендигин белгилөө абзел. Анткени, ал «Күндөлүгүндө» ошол мезгилде жүргүзүлүп жаткан партиянын саясатынын туура эмес жактарын ачык жазган жана айрым бир партиялык жетекчилерге (мисалы: И. Сталин, Л. Каганович, Лазоревский ж. б.) сын көз караштагы акыйкат мүнөздөмөлөрдү да берген эле. Ошол эле учурда Жусуп Абдрахманов «Күндөлүгүндө» Кыргызстанга партиялык сүргүнгө келген троцкистчи Мария Натансон менен болгон ынак мамилеси, ыйык сезими жөнүндө да көп жазган. Жусуп Абдрахмановдун ички маданиятына, адамдык сапатына толук жана туура баа берүү үчүн  «Күндөлүктүн» негизинде жазылган, анын жеке турмушундагы айрым эпизоддорду билүү максатка ылайык. 1933 - жылдын сентябрь айында ВКП(б) БК Кыргыз партиялык уюмунун ишин карап, А. Шахрайды  жана Ж. Абдрахмановду кызматтарынан алган жана партиядан чыгарган. Андан кийин, ал, Ортоволга крайында, Оренбург областында иштеген. Белгилей кетчү жагдай, Жусуп Абдрахмановду өмүрүнүн жана ишмердүүлүгүнүн ушул мезгили изилдөөчүлөр тарабынан жакшы изилденген эмес. Бирок, Ж. Абдрахмановдун 1934 – 1937 - жж. Сталинге, ВКП(б) БКнын алдындагы Контролдук комиссияга 4 жолу партияга тикелөөсүн суранып кайрылгандыгы белгилүү.  1937 - жылдын 4 - апрелинде НКВДнын Оренбург шаардык башкармалыгы тарабынан камакка алынган. Оренбургдан Фрунзеге которулуп келген Жусуп Абдрахманов Кыргыз ССРинин НКВДсынын түрмөсүнөн СССРдин Прокурору Вышинскийге жана Ички иштер наркому Ежовго кат жазып кайрылган. 1938 - жылдын 4 - ноябрында Жогорку соттун аскер коллегиясы Ж. Абдрахмановду атууга өкүм кылган. 5 - ноябрдын  түнүндө өкүм иш жүзүнө ашырылган. Ошентип, элибиздин дагы бир чыгаан уулу сталиндик зордукчул, адилетсиз замандын курмандыгы болуп, ак жеринен күүнөөлөнүп, өмүрү кыйылды.         

Жусуп Абдрахманов кызматтан алынгандан кийин, бул кызматты аркалаган Баялы Исакеев болгон. Тарыхый өнүгүүбүздө жол берилген, совет доорунун терс көрүнүштөрүнүн бири – таптык принципке таянган коммунисттик идеология болгон. Бир партиялуулуктун орношу, акыры келип, коомубуздагы эркин ой жүгүртүүнү кан токтогондой бууган тоталитардык режимге алып келди. Айрыкча сталиндик репрессия жылдарында «улутчул», «эл душманы» деген жалган жалаа жабылгандардын ысымдарына табу коюлуп, алардын аттары, жасаган ак эмгектери эл эсинен  зордук менен коркунуч алдында унуттурулган. Кайра куруу жылдары, айрыкча эгемендүүлүк доору, тарыхыбызды изилдөөдөгү бул бир жактуулукту жойду. 
      Баялы Исакеевдин өмүр жолун негизинен төрт чоң этапка бөлүүгө болот. Биринчиси балалык жана жетилүү убагы, экинчиси элдик көтөрүлүштүн жетекчиси, үчүнчүсү - Кыргызстан коммунистик партиясынын идеологиялык жетекчилеринин бири, төртүнчүсү – министр(ал мезгилде эл комиссары дап аталган) жана Кыргыз АССРынын Эл Комиссарлар Кеңешинин төрагасы болуп иштеген мезгил. 1933 - жылы 24 - сентябрда Б. Исакеев Ж. Абдрахмановду алмаштырып, респуб​ликанын Эл Комиссарлар кеңешинин төрагасы болуп калды. Ал, манап тумунан чыккан оокаттуу үй – бүлөдө туулган. Бул маалыматтар КРдин саясий документтер боюнча мамлекеттик архивиндеги Баялы Исакеевдин өз колу менен жазылган өмүр баянынан алынды. А. Акаевдин «Кыргыз мамлекеттүүлүгү жана «Манас» элдик эпосу» деген китебинде Б. Исакеев кедей - дыйкандын үй - бүлөсүндө туулган деген туура эмес маалымат берилген. 
Б. Исакеев мусулманча жана орус–тузем мектебинен билим алган. Орусча сүйлөгөн жана жазган. 1916 – ж. көтөрүлүштүн белгилүү жетекчилеринен болгон. Көтөрүлүш жеңилип, ырайымсыздык менен басылгандан кийин, ал тууган - туушкандары менен бирге Кытайга  качып, көптөгөн азап - тозокторду көрөт. Бул жөнүндө ал, өз өмүр баянында кеңири жазат. Октябрь революциясы Б. Исакеевдин ага окшогон миңдеген кыргыз качкындарынын бул абалдан чыгышына жол ачты. Большевиктер партиясынын идеялары  анын ой мүдөөсүнө туура келди. 1920 - жылдын 10 - сентябрында (айрым эмгектерде май айында деп берилген) ал большевиктер партиясына мүчө болуп кир​ген. Мына ушул мезгилден тартып анын партиялык жана советтик кызматтарда жогорулоосу башталат. 1925 - жылы аны Москвага БКП (б) БКнын алдындагы уезддик парткызматкерлердин тогуз айлык курсуна жиберишкен. 1927 - жылдын мартынан «Кызыл Кыргызстан» гезитине башкы редактор болуп бекитил​ген.  Көп өтпөй Баялы Исакеев кыргыз обкомунун агитация жана пропаганда бөлүмүнүн башчысы болуп калат. Замандаштары аны «түз Баялы» деп аташкан. 1928 - жылы Б. Исакеев  Кыргыз АССРынын БАКынын кезектеги сессиясынын токтому менен Жер иштетүү  комиссары (Наркомзем) болуп бекитилет. 1933 – ж. Кыргыз АССРынын БАКынын президиумунун токтому менен партиянын Кыргыз обкомунун экинчи катчысы болуп иштеп турган Б. Исакеев дайындалат, 1936 - жылы Б. Исакеев СССРдин курамындагы союздук республика катары Кыргыз ССРинин Эл Комиссарлар кеңешинин төрагалыгына кайрадан бекитилген. ЭККнын төрагасы катары Б. Исакеевдин республиканын Эл чарбасын , маданиятын  өнүктүрүүдөгү эмгеги зор. Муну замандаштарынын эскерүүлөрү да тастыктайт. Бирок, 1937 – 1938 - жылдары болуп көрбөгөндөй күч алган сталиндик репрессиялык машина Б. Исакеевди да жалмап кетти. Ага, жана бир топ кызматкерлерге «контрреволюционер, бурзуазиялык улутчул» деп негизсиз күнөө тагылып, айыпталышкан жана кызматтарынан алынышкан. Исакеев 1937 - жылы «улутчул - эки жүздүү» адам катары партиядан чыгарылган. Көп өтпөй эле ал камакка алынат. Б. Исакеев 1938 - жылдын 5 - ноябрында 41 жаш курагында атууга өкүм кылынган. Ошентип, Б. Исакеев сталиндик репрессиянын мыйзамсыз  курмандыгы болгон. Ал, 1956 – жылы СССРдин Жогорку сотунун чечими менен акталып, 1957 – жылы партиянын катарына (өлгөндөн кийин) тикеленген. Азыркы күндө Б. Исакеевдин ысымы биздин улуттук мамлекеттик жана саясий улуу ишмерлер​дин катарында татыктуу орунга ээ.   

КОРУТУНДУ
 Кыргыз АССРынын жогорку мамлекеттик бийлик (БАК) жана башкаруу (ЭКК) органдарынын калыптануу тарыхын, ишмердүүлүгүн жана алардын жетекчилеринин тарых - таржымалын ар тараптуу изилдеп, төмөнкүдөй тыянакка келдик: 
- Кыргызстандын жогорку мамлекеттик бийлик жана башкаруу органдары РСФСРдин курамындагы автономия мезгилинде (1924 – 1936 - жж.) өнүгүүнүн чоң тарыхый жолун басып өттү. Жогорку бийлик жана башкаруу органдарын бекемдөөнүн жана өнүктүрүүнүн натыйжасында, алар, ошол мезгилде СССРдин масштабында кабыл алынган мамлекеттик түзүлүштүн моделине жакындаштырылган. 

- Республиканын мамлекеттик аппаратын уюштурууда бир тууган республикалардын, биринчи иретте РСФСРдин мамлекеттик аппаратты куруу ишиндеги тажрыйбасы жетекчиликке алынган жана ал бир топ жеңилдиктерди түзгөн. Бирок, каралып жаткан учурда кыргыз мамлекетинин мекемелеринин структураларында жана иштөө ыкмаларында жогоруда белгилегендей, жергиликтүү шарттар жана улуттук өзгөчөлүктөр менен шартталган бир топ өзгөчөлүктөр болгон.  

- Изилденип жаткан мезгилде жогорку мамлекеттик бийлик органдары экономикалык жана маданий артта калууну жеңүү менен өздөрү да бекемделишкен жана өнүгүшкөн. Алардын бекемделишинде, айрым кемчиликтерге карабастан, мамлекеттик аппараты жергиликтештирүү, же башкаруу кадрларын жергиликтүү улуттардан (кыргыздардан) даярдоо саясаты манилүү роль ойногон.

- Натыйжада Кыргызстан областтык, андан кийин республикалык автономия мезгилинде республиканын мамлекеттик бийлик жана башкаруу органдарын түзүүгө, бекемдеп, стабилдүү өнүктүрүүгө жетишти. 

- Уюштуруучулук жана укуктук жактан бекемделген республиканын жогорку мамлекеттик бийлик жана башкаруу органдары өлкөнүн эл чарбасынын бардык тармактарында башкарууну жүзөгө ашыруучу командалык пунктка айланды. Мамлекеттик бийлик жана башкаруу органдарынын иштөө системасы республиканын эл чарбасынын жана социалдык - маданий курулуштардын өнүгүү темпин аныктоочу фактор болуп калды. 

- Тарыхый учурдун талабына жана башкаруу тажрыйбасынын топтолушуна ылайык жогорку мамлекеттик бийлик жана башкаруу органдарынын структуралы өзгөрүүгө дуушар болгон. Өз милдетин жана функциясын аткаргандары жоюулуп, мезгил талабына ылайык жаңылары түзүлүп турган.

- Изилдөө ишибизде иликтөөгө алынган жогорку мамлекеттик жетекчилердин: А. Орозбеков, Ж. Абдрахманов, Б. Исакеев профессионалдуулугу, патриоттуулугу, саясий маданияты, адамдык  жана жетекчилик жогорку сапаттары жаш муундарды тарбиялоодо, ошондой эле мамлекеттик кызматкерлердин ишмердигинде жетекчиликке алынышына толук негиз бар. Айрыкча алардын өз жеке кызыкчылыгынан мамлекеттин, коомдун, демек элдин кызыкчылыгын жогору койгон сапаттары өзгөчө көңүл бурууга арзыйт.
                                                 МААНИЛҮҮ СУНУШТАР

    Жогорудагы тыянактарга негизденип, диссертант республиканын азыркы күндөгү жогорку мамлекеттик бийлик жана башкаруу органдарынын ишинин эффективдүүлүгүн жогорулатуу боюнча төмөндөгү айрым практикалык сунуштарды берет:
Тарыхый тажрыйбага таянып, мамлекеттик бийлик жана башкаруу органдарынын, алардын структураларынын санын кескин кыскартуу максатка ылайык. Бул болсо алардын компакттуулугун, алар аркылуу өтүүчү маанилүү чечимдердин мобилдүүлүгүн жогорулатат. 

1. Мамлекеттик башкаруу органдарында иштин көзүн билген, эл
 сыйлаган, таза, компетенттүү адистер иштөөсү зарыл. Аппараттык «оюндарга» маш, маданияты төмөн, колу таза эмес адамдарга жол берилбеши керек. Бул жерде албетте, диссертацияда изилдөөгө алынган мамлекеттик жетекчилердин  өрнөктүү өмүрү, ишмердиги, жетекчилик сапаттары үлгү болуусу максатка ылайык.

2. Жогорку (дегеле бардык)  мамлекеттик бийлик жана башкаруу
 органдарын түзүүдө кадрларды иштиктүүлүк сапаты боюнча гана тандоо бузулгус принципке айлануусу зарыл. Бул жерде трайбализмге, жердешчиликке, кландуулукка, тууганчылдыкка, “топтук күрөштөргө”  катуу бөгөт коюлушу абзел.

3. Башкаруу сферасына жогорку квалификациялуу улуттук 
кадрларды даярдоо өкмөттүн жакынкы жылдардагы саясатынын приоритетүү багыты болуусу зарыл.

4. Республиканын азыркы күндөгү экономикалык оор абалын эске
 алып, өткөн кылымдын 30 - жылдарындагы тажрыйбага таянып, башкаруунун райондук административдик - аймактык принцибине өтүү максатка ылайык. Мында облустук башкаруу системасы жоюлуп, райондор ирилештирилиши керек. Бул өтө эле чоң, артыкбаш облустук чиновниктик аппаратка кеткен чыгымдарды бир топ кыскартат. Азыркы экономикалык, финансылык шартыбыз оор учурда кичинекей республика үчүн  7 облустун башкаруу аппаратын кармоого эч кандай негиз жок.

5. Тоталитардык башкаруу системасынын доорунда бардык 
чечимдер «жогортон» кабыл алынып, жергиликтүү бийлик органдарынын үнү угулбай, демилгеси колдоого алынбай, өнүкпөй келген. Азыркы күндө биз мына ушул башкаруунун терс практикасынан баш тартуубуз керек.
               6. Мамлекеттик идеологиядагы орчундуу багыт мамлекеттик тилди 
өнүктүрүү саясаты. Бирок бул саясат акыл - эстүү иш чара болушу жана мамлекеттик органдардын көзөмөлү алдында жүргүзүлүүсү шарт. Бул жерде кандайдыр бир «өз алдынчалыкка» жол берилбөөсү керек. Ошол эле учурда, кадр тандоодо мамлекеттик тилди билүү факторун, адистин башка иштиктүүлүк, моралдык сапаттарын четке каккан бирден бир критерийге айландырбоо максатка ылайык. 

Негизги сөздөр: Автономиялык область, республика, Ревком, Облатком, БАК, ЭКК, туруктуу жана убактылуу комиссиялар, Жобо, Конституция, репрессия. 
Диссертациянын негизги максаты: Кыргызстандын автономиялык республика мезгилиндеги жогорку мамлекеттик бийлик жана башкаруу органдарынын калыптануу, өнүгүү тарыхын, эл чарбасын калыптандыруудагы ордун, алардын жетекчилеринин ишмердигин, саясий, тарыхый бейнесин ар тараптуу изилдөө.
Изилдөөнүн объектиси: Кыргыз АССРынын БАКы жана ЭККсы, алардын структуралык түзүлүшү, ишмердиги, аларды жетектеген инсандардын өмүр таржымалы, саясий - мамлекеттик ишмердүүлүгү болуп саналат.
Изилдөөнүн методологиясы: универсалдуу ыкмалар, синтездөө жана салыштырмалуу талдоо,тарыхыйлуулук, хронологиялык, логикалык салыштырмалуу талдоо ыкмалары, обьективдүүлүк принциптери болду. 
Изилдөөнүн илимий жаңылыгы: Изилдөө ишибизде Кыргыз АССРынын  жогорку мамлекеттик бийлик жана башкаруу органдары болгон БАК менен ЭККнын түзүлүү принциптери, структуралык түзүлүшү, функциялары, ишмердиги, иштөө принциптери комплекстүү илимий иликтөөгө алынды. Изилдөөнүн негизинде азыркы башкаруу системасы үчүн үлгү болуучу жана сабак болуучу учурлар аныкталды. БАКтын жана ЭККнын төрагаларынын мамлекеттик жана саясий ишмердиги терең изилдөөгө алынып, саясий бейнеси ачылды жана ишмердүүлүгүнө илимий баа берилди. Айрым архивдик жана талаа материалдары илимий айлампага киргизилди.
Диссертациянын илимий жыйынтыктары:

· Кыргыз тарыхнаамасындагы мамлекет таануу, инсан таануу маселелериндеги актай барактарды толтурууга мүмкүндүк берет.
· Мамлекеттик бийлик жана башкаруу органдарынын эффективдүү иштөөсүн, аларга компетенттүү, жогорку квалификациялуу кадрлардын тартылышын шарттайт.
· Административдик – аймактык структураны, бийлик жана башкаруу органдарынын структурасын рационалдуу түзүү мамлекеттик бюджетти үнөмдөйт. 
Диссертациянын негизги жоболору Кыргызстандын саясий тарыхы боюнча атайын курстарды даярдоодо пайдаланса болот. 

РЕЗЮМЕ

диссертации Осмонова Самарбека Жумабековича на тему: «Высшие государственные органы власти и управления Кыргызской Автономной Советской Социалистической Республики: деятельность и деятели (1926-1936гг.)» на соискание ученой степени кандидата исторических наук по специальности 07. 00. 02. – отечественная история.
    Ключевые слова: Автономная область, республика, Ревком, Облисполком, ЦИК, СНК, постоянные и временные комиссии, Положение, Конституция, репрессии. 

    Основная цель диссертации: всестороннее исследование истории становления и развития высших государственных органов власти и управления Кыргызстана, их место в укреплении народного хозяйства, деятельность их руководителей и их исторический, политический портрет.      

    Объект исследования: Структура и деятельность ЦИК и СНК Кыргызской АССР, автобиография, политическая и государственная деятельность их руководителей.
     Методология исследования: универсальные методы, методы синтеза и сравнительного анализа, принципы историзма, объективности, логического сравнительного анализа, хронологии.

    Научная новизна исследования: В работе комплексно исследованы принципы формирования высших государственных органов власти и управления Кырг. АССР – ЦИК и СНК, их структура, функции, деятельность и принципы работы. В результате исследования определены образцовые моменты для современной системы госуправления. Всесторонне исследованы государственная и политическая деятельность председателей ЦИК и СНК, раскрыт их политический портрет,  дана научная оценка их деятельности. Введены в научный оборот некоторые архивные и полевые материалы.
    Научные выводы диссертации:

· Внесен определенный вклад в изучение таких вопросов кыргызской историографии, как, государствоведение, человековедение и др.
· Исследование обусловит эффективную работу государственных органов власти и управления, привлечения компетентных и высококвалифицированных кадров.
· Рациональное формирование административно –территориальной структуры и структуры органов власти и управления значительно сократит неоправданное расходование бюджетных средств.

Основные положения диссертации рекомендуется использовать в разработке специальных курсов по политической истории Кыргызстана
SUMMARY
    Of the dissertation on the theme “The supreme state authority and administration of the Kyrgyz Autonomous Soviet Socialist Republic: activity and figures (in 1926-1936) by Osmonov Samarbek Jumabekovich for the degree of the candidate of historical sciences,

specialty 07. 00. 02. - Native history.
    Keywords: Autonomous Region, Republic, the Revolutionary Committee, Executive Committee, CEC, CPC, permanent and temporary committees, the Regulations, the Constitution, the  repression.
    The main objective of the dissertation: a comprehensive study of the history and development of supreme state authority and administration of Kyrgyzstan and their place in strengthening the national economy and the activities of their leaders and their historical, political portrait.
    Object of research: The structure and activities of the CEC and CPC Kyrgyz ASSR, autobiography, political and public activities of their leaders.
     Research methodology: universal methods, methods of synthesis and comparative analysis, the principles of historicism, objectivity, logic comparative analysis and chronology.
    The scientific novelty of the research: Principles of supreme state authority and administration Kyrgyz ASSR - CEC and CPC, their structure, function, operations and principles are researched complexly in this work. As a result of the research model points to a modern system of public administration are identified. State and political activities of the Chairman of the CEC and the CPC are studied comprehensively, their political portrait is revealed, scientific evaluation of their activities are given in it. Some archival and field materials are suggested into scientific use.
Scientific findings of the dissertation:
- a contribution to the study of  Kyrgyz historiography as state learning, humanities, etc.
 - Research has the effective work of supreme state authority and administration, attracts competent and highly qualified staff.
- Rational formation of administrative-territorial structure, and the structure of government and management significantly reduce unjustified spending of budget funds.
The basic thesis of dissertation is recommended to use at the special courses on the political history of Kyrgyzstan.

